Rezime rada
Uvod: Poznato je da značajan postotak pacijenata nakon operacije hernije lumbalnog diska ima različit funkcionalni oporavak. Cilj ove studije bio je da se uporedi funkcionalna sposobnost pacijenata nakon rane rehabilitacije u poređenju sa rehabilitacijom koja započinje 3 sedmice od operacije. 

Pacijenti i metode: Posmatrane su osnovne demografske i kliničke karakteristike skupine od 60 pacijenata koji su operisani zbog hemije lumbalnog diska i bili podijeljeni u dvije grupe od po 30 pacijenata. Grupa rane rehabilitacije bila je podvrgnuta ranoj rehabilitaciji od drugog dana nakon operacije, dok je kontrolna grupa imala uobičajenu rehabilitaciju 3 sedmice nakon operacije. Rezultati rehabilitacije nakon operativnog liječenja mjereni su upotrebom VAS skale, Oswestry indexom i Beckovom skalom depresije, kao i kliničkim pregledom. Rezultati: Nakon urađene rehabilitacije dolazi do poboljšanja u obje grupe gdje je većina parametara statistički značajno poboljšana nakon rehabilitacije. Međutim poredeći rezultate između grupa svi urađeni testovi kao što su Oswestry index, Beckova skala depresije i VAS skala su statistički značajno bolji u grupi rane rehabilitacije u odnosu na kontrolnu grupu. Zaključak: Neophodno je raditi rehabilitaciju nakon operacije diskus hernije. Vježbama se jača muskulatura koja dalje smanjuje mogućnost nastanka recidiva. Iako se pokazalo poboljšanje svih parametara u obje grupe nakon rehabilitacije ipak većina parametara u grupi rane rehabilitacije je bila statistički značajno bolja. Može se smatrati da ranije započinjanje sa vježbama omogućava brže zacjeljenje ožiljka nakon operacije, brže jačanje muskulature i poboljšanje pokretljivosti, kao i smanjenje boli. Primijećeno je kod pacijenata iz kontrolne grupe da su bolovi duže perzistirali, upravo zbog dužeg mirovanja, te se prilikom započinjanja vježbi bol aktivirala. Predlog je da se svi pacijenti operisani zbog diskus hernije uključe odmah u rehabilitacioni tretman nakon operacije, jer se već od drugog dana mogu edukovati za zaštitne položaje, vježbe koje mogu raditi, adekvatno savjetovati za dalji mogući fizikalni tretman.

